Европска Унија – Република Македонија


Мешовит парламентарен комитет
15-ти состанок на ЕУ-Република Македонија

19-20 септември 2018 година

Скопје
Препораки


Мешовитиот парламентарен комитет го одржа својот 15-ти состанок на 19-20 септември 2018 година во Скопје, под заедничко претседавање на г. Алојз ПЕТЕРЛЕ (ЕПП, Словенија) и г. Горан МИЛЕВСКИ (ЛДП, Република Македонија). 


На овој состанок, Комитетот размени мислења со:
- г. Андреј ЖЕРНОВСКИ, заменик-министер за надворешни работи, во име на Владата на  Република Македонија,

- г-ѓа Калинка ГАБЕР, државен секретар во Секретаријатот за европски прашања, во име на Владата на Република Македонија, 
- Н.Е. Амбасадорот Самуел ЖБОГАР, шеф на Делегацијата на ЕУ во Република Македонија, во име на Европската служба за надворешни работи и Европската комисија,

Мешовитиот парламентарен комитет размени мислења за следниве теми:

· Односите меѓу Европската Унија и Република Македонија
· Следење на реформскиот процес: резултатите од „Планот 3-6-9“ и новиот “Реформски план 18” 

· Фокус на прашања од владеењето на правото: 
· реформите во судството,

· борба против корупцијата и организираниот криминал,

· работата на СЈО,

· изборните реформи, 

· реформи во системот за разузнавање.

· Состојбата во медиумите,
· Добрососедски односи и регионална соработка.
· Извештај за дијалогот Жан Моне.

Мешовитиот парламентарен комитет, согласно со членот 3 од Деловникот, ги упатува следните препораки до институциите на Република Македонија и на Европската Унија:

Имајќи ги предвид: 

А. Заклучоците на Европскиот совет од 28 јуни 2018 година, усвојувајќи ги заклучоците усвоени на Советот од 26 јуни 2018 година,

Б. Извештајот на Европската комисија за напредокот на Република Македонија и Комуникацијата од февруари 2018 година под наслов: “Кредибилна европска перспектива на проширување за и зголемен ангажман на ЕУ со Западен Балкан”, 
В. Препораките од 14-тиот состанок на МПК - РМ и ЕУ од 7-8 февруари 2017 година во Стразбур,
Г. Резолуцијата на Европскиот парламент од 14 јуни 2017 година по Извештајот за напредокот на Република Македонија за 2016 година (2016/2310(INI)),
Д. Четиринаесеттиот состанок на Советот за стабилизација и асоцијација меѓу Република Македонија и ЕУ од 13 јули 2018 година, 
Ѓ.  Декларацијата на Самитот на Западен Балкан од 17-18 мај 2018 година од Софиската агенда на приоритети, 
Е. “Конечната спогодба за решавање на разликите опишани во резолуциите 817 (1993) и 845 (1993) на Советот за безбедност на Обединетите нации, за престанување на важноста на Привремената спогодба од 1995 година и за воспоставување на стратешко партнерство меѓу страните”, потпишана на 17 јуни 2018 година  на езерото Преспа,

Ж. Одлуката донесена од страна на Североатлантската договорна организација на Самитот во Брисел од 11-12 јули 2018 година, со која се поканува Владата во Скопје за започнување пристапни разговори,
З. Процесот на соработка во Југоисточна Европа (ПСЈИЕ), Декларацијата на Самитот Брдо од 24 април 2018 година и Декларацијата на Самитот во Лондон за Западен Балкан од 10 јули 2018 година,

Ѕ. Самитот во Лондон на Европската банка за обнова и развој и Инвестирање во Западен Балкан од 25 февруари 2018 година.


1. Ја поздравува посветеноста на институциите на Европската Унија за кредибилната перспектива за проширување на Западен Балкан; го зема предвид Извештајот на земјата на Комисијата од 17 април 2018 година и нејзината одлука да препорача отворање на преговори за пристапување; целосно го поддржува одобрувањето од страна на Европскиот совет на заклучоците на Советот од 26 јуни 2018 година што го трасира патот кон пристапни преговори во јуни 2019 година; силно го поздравува официјалното започнување на процесот на скрининг во јули 2018 година,

2. Ја повторува важноста на Бугарското претседателство со Советот на Европската унија во приоретизирање на политиката за проширување како најефикасен инструмент за гарантирање на мирот, стабилноста и просперитетот на регионот; ја поздравува намерата на Австриското претседателство со Советот на Европската Унија да продолжи да се фокусира на проширувањето на ЕУ,

3. Верува дека Република Македонија е добро подготвена за преговорите за пристапување, со оглед на нејзиниот долгогодишен кандидатски статус и дека поглавјата 23 и 24 треба да бидат во центарот на следната фаза од постапката за пристапување, имајќи ја предвид нивната фундаментална важност за реформите во областа на владеењето на правото; потврдува дека отворањето на пристапните преговори е процес кој се заснова на заслуги и зависи од спроведувањето на вистински и одржливи реформи и ја нагласува потребата и владата и опозицијата да продолжат со спроведување на Итните реформски приоритети,

4. Го нотира членството во Јадранско јонската иницијатива која треба да овозможи солидна основа на процесот за европска интеграција и да ја зајакне безбедноста и соработката меѓу нејзините земји членки; изразува очекување дека земјата наскоро ќе се приклучи кон Јадранско-јонската стратегија на ЕУ,

5. Ја поздравува одлуката од Советот да дозволи земјата да премине во втората фаза од Спогодбата за стабилизација и асоцијација на 14 мај 2018 година, 


6. Затоа ги поздравува континуираните напори што ги презема Владата за унапредување на интеграцијата во европските и евроатлантските структури и заложбата за спроведување на сите реформски чекори во приоритетните области, како и за исполнување на обврските што произлегуваат од Спогодбата за стабилизација и асоцијација; истакнува дека овие напори беа признаени од страна на Европскиот совет од 28 јуни 2018 година,


7. Ја повторува својата поддршка за натамошно спроведување на препораките на Групата на високи експерти за систематски прашања за владеење на правото со целосна соработка меѓу политичките партии, државните институции и другите засегнати страни; ја забележува посветеноста на владата да ја унапреди реформската агенда на ЕУ во рамки на  "Планот 18", чија цел е да продолжи со реформите наведени во "Планот 3-6-9" и да ги вклучи клучните елементи на Итните реформски приоритети и некои препораки од Групата на високи експерти,

8.  Го поздравува почетокот на спроведувањето на стратегијата за реформи во судството и усвојувањето на законот за заштита на укажувачите; ги повикува властите, сепак, да обезбедат целосна имплементација на стратегијата за судски реформи и доследно да ги адресираат сите преостанати препораки од Европската комисија, Венецијанската комисија и Групата високи експерти; повикува на итна ревизија на законите за борба против корупцијата, финансиската контрола и јавните набавки; потврдува дека е клучно за судството да дејствува на професионален начин, ослободен од непотребно влијание и политичко мешање; нагласува дека реформата на системите за назначување, унапредување и разрешување на судиите и обвинителите останува суштинска,

9. Ја нагласува потребата да се осигури дека Канцеларијата на специјалното обвинителство може да ја продолжи својата важна мисија на одржлив начин; потврдува дека приоритет треба да се даде на ефикасната борба против корупцијата и неопходноста да се има кредибилна евиденција за ефективни судски постапки, особено во случаите на високо ниво,


10. Бара од Собранието редовно да ја врши својата надзорна улога во работата на Бирото за безбедност и контраразузнавање (УБК) и бара завршување на реформата на следењето на комуникации и да осигураат сеопфатна реформа на  разузнавачките служби; го зема предвид доброто ниво на соработка со Европската Унија во подготовка на пакетот на законодавни реформи во однос на следењето на комуникаци; ги повикува властите веднаш да ја воспостават Оперативната техничка агенција, за да осигураат дека не може да има политичко мешање во процесот на активирање на прислушувањата,

11. Ја повторува осудата на насилниот инцидент од 27 април 2017 година во Собранието; ја зема предвид првостепената пресуда на Кривичниот суд Скопје од 5 јули 2018 година; нагласува дека воспоставувањето одговорност за овие акти на насилство треба да продолжи да се спроведува во согласност со законот и на транспарентен, независен и пропорционален начин; подвлекува дека судските постапки не смеат да се инструментираат за политички придобивки,


12.  Го поздравува усвојувањето со консензус на новиот Етички кодекс од страна на Собранието, ја признава важноста на состаноците на Дијалогот Жан Моне во Охрид на 17-19 мај; во врска со ова, ги повикува сите страни да го продолжат дијалогот за измените на Деловникот; нагласува дека „филибастерингот” и не-учеството во парламентарните активности и која било друга форма на опструкција не придонесува за правилно функционирање на Парламентот и за помирување; ја нагласува потребата од парламентарен дијалог кој ги вклучува опозициските партии во согласност со новиот Етички кодекс,

13. Силно ги поздравува неодамнешните чекори за подобрување на билатералните односи со соседните земји во рамките на одржување на добрососедски односи; ја поздравува ратификацијата од страна на Парламентот на договорот со Грција; позитивно ја забележува одлуката на властите да организираат референдум за договорот; забележува дека овој референдум треба да се спроведе во согласност со претходните препораки издадени од страна на ОБСЕ / ОДИХР и Венецијанската комисија; очекува политичките партии да играат конструктивна улога за време на кампањата; ги повикува сите политички партии да го почитуваат конечниот исход од референдумот, повикува на спроведување на неопходните предуслови во однос на формалното усвојување на договорот и неговото стапување на сила; 

14.  Ја поздравува ратификацијата на билатералниот договор со Бугарија од страна на двете страни и ја поттикнува неговата целосна имплементација; нагласува дека одржувањето на добрососедските односи останува суштинско; повторува дека изјавите кои негативно влијаат на добрососедските односи треба да се избегнуваат,

15. Ја потврдува важноста на регионалната соработка и улогата на ПСЈИЕ, на Парламентарното собрание на ПСЈИЕ и Советот за регионална соработка (СРС), како и зајакнатата рамка за соработка за Берлинскиот процес и ја нагласува потребата за тесна координација меѓу овие мрежи,

16. Ја цени континуираната промена во медиумската клима во последниот период; ги повикува властите да продолжат со реформата на јавниот радиодифузер и да го поттикнат развојот на поповолна медиумска клима, преку промовирање на објективности точност на известувањето и независен мониторинг на слободата на медиумите,

17. Ја поздравува ратификацијата на Истанбулската конвенција на 23 март 2018 година од страна на земјата и ја повикува да ги комплетира законските реформи за справување со дискриминацијата и насилството врз жените и девојките и да продолжи со искоренување на домашното и родово-базираното насилство; го поздравува формирањето на меѓупартиска група за лицата со хендикеп, за правата на ЛГБТИ лицата и правата на Ромите во Собранието и повикува да се засили спроведувањето на Стратегијата за вклучување на Ромите 2014-2020 и соодветните акциони планови,

18. Ја поздравува конструктивната улога што ја има граѓанското општество во поддржувањето на демократските процеси, ја надополнува владата за понатамошно подобрување на климата во која тие дејствуваат; ја нагласува важноста од ангажирање на граѓанското општество на референдумот за договорот постигнат со Грција, со оглед на важноста на договорот за европската интеграција на земјата и на зајакнување на партнерството со граѓанското општество на транспарентен начин,

19. Продолжува да ја нагласува важноста од спроведување на Охридскиот рамковен договор (ОРД); ја забележува посветеноста на новата влада да изгради поголема доверба меѓу сите заедници; го зема предвид усвојувањето од страна на Собранието на Законот за употреба на јазиците; нагласува дека неговото спроведување треба да биде во согласност со европските стандарди и практики,

20. Го поздравува напредокот постигнат во воспоставувањето на структурите за спроведување на Договорот за транспортната заедница потпишан на Самитот во Трст во 2017 година, особено одлуката за формирање на секретаријат во Белград; ја охрабрува владата да го забрза спроведувањето на другите елементи од "Агендата за поврзување" и го поздравува постепеното намалување на регионалните трошоци за мобилен роаминг во тој поглед; ги пофалува властите за одржувањето на првиот Дигитален самит за Западен Балкан во Скопје и го цени конструктивното учество на земјата на Самитот ЕУ-Западен Балкан во Софија и на Самитот за Западен Балкан во Лондон,

21. Ги признава и поздравува напорите на земјата за решавање на предизвиците на европската миграција и бегалска криза и изразува очекување дека заемно корисната соработка ќе продолжи и во иднина; ја зема предвид континуираната потреба за управување со мешаните миграциони текови во координација со земјите-членки на ЕУ; го поздравува иницирањето на Договорот за статусот кој ја регулира соработката со Европската агенција за гранична и крајбрежна стража и набројувањето на активностите што треба да ги спроведува Европската агенција за гранична и крајбрежна стража; ја повикува земјата да воспостави механизам за враќање на нерегуларните мигранти и постепено да ја усогласи својата визна политика со онаа на Европската унија,


22.  Го признава напредокот постигнат во модернизацијата на транспортните мрежи, а особено напорите за комплетирање на Коридорот X; го забележува во овој поглед отворањето на автопатот Демир Капија - Смоквица; ја поздравува намерата на Владата да ги надгради или изгради железничките и патните врски од Скопје до соседните големи градови; смета дека завршувањето на сегментот Скопје-Блаце на автопатот Р6 значително ќе ги зајакне регионалните транспортни врски,

23. Ја потврдува важноста на работата на Регионалната канцеларија за младинска соработка (РИКО) во Тирана, и позитивно ја нотира нејзината организација на Конференцијата за стратешко планирање одржана во Скопје на 21 март 2018 година, како и сите нејзини активности за унапредување на соработката меѓу младите во регионот;  во таа насока, исто така ја поддржува Конференцијата на млади политички лидери на Европскиот парламент и Европската комисија, што е последователна иницијатива на Берлинскиот процес, како добра основа за регионален младински дијалог и за размена на најдобри практики при промовирањето на младинската политичка агенда; очекува Конференцијата во Скопје на 20-21 септември да даде свој силен придонес во овој домен,

24. Го поздравува навременото доставување на Програмата за економски реформи и подобрувањата во врска со аналитичката дијагностика на програмата и консултативниот процес со надворешните чинители; сепак го зема предвид неодамнешниот недостаток на економски раст и ја повикува владата да одговори на структурните слабости на економијата, како што се високата стапка на невработеност и големиот степен на неформалност; потсетува дека развојот на функционална пазарна економија е клучен критериум за членство во ЕУ,


25. Ја потврдува потребата властите на Македонија да се справат со загриженоста за животната средина, особено во врска со лошиот квалитет на воздухот во Скопје и во другите градови, што предизвикува илјадници прерани смртни случаи секоја година; ја повикува владата да го усвои законот за индустриски емисии и соодветното законодавство за спроведување, да направи поголем напредок во транспонирањето на Директивата SEVESO III, регулативите на ЕУ за еколошка ознака и ЕMAS и да започне со спроведување на Парискиот договор; ја поздравува позицијата на владата за повторно отворање на фабриката Југохром само откако ќе ги исполни бараните еколошки стандарди,

26. Потсетува дека Република Македонија го заврши својот последен попис на населението во 2002 година; ја повикува владата да спроведе нов, долго очекуван попис на населението за да се добие точна и реална демографска статистика во согласност со европските стандарди,

27. Ја зема предвид одлуката донесена за време на Самитот во Брисел од 11-12 јули 2018 година од страна на лидерите на Северноатлантската договорна организација да ја поканат Република Македонија да започне разговори за пристапување.

